
সেহি সময়ত লাজ কাজ পৰিহৰি।

কাটিলি তাহাৰ শিৰ অধৰ্ম্ম আচৰি॥

আজি কেন মতে আসি ধৰ্ম্ম বখানস।

ৰাজ সমাজৰ মাঝে আমাক নিন্দস॥



তথাপি সহিলো দোষ তোৰ বাৰেকৰ।

পুনৰপি মুখত নানিবি তানুত্তৰ॥

বাধা নুশুনিয়া যদি বোলস দুনাই।

তেবে তোৰ পিতৃ লোকে দিবোহো পঠাই॥



পৌৰুষ বচন হেন শুনি পাঞ্চালৰ।

খঙ্গতে কপিলা যুযুধান বীৰবৰ॥

এৰি ধনুশৰ গদা ধৰি অনিৰ্ব্বাৰ।

ক্ৰোধে আৰকত চক্ষু তেজিয়া ফোকাৰ॥



ৰথ হন্তে নামি পাঞ্চালক খেদি যাই।

চৰণৰ ছোটে মহীমণ্ডল লৰয়॥

দেখি বাসুদেৱে বাক্য বুলিলেক হেন।

সাত্যকীক সত্বৰে ৰাখিয়ো ভীমসেন॥



কৃষ্ণৰ বচন পাছে শুনি বৃকোদৰ।

আথবেথ কৰি ধীৰে নামিয়া ৰথৰ॥

পবন সঞ্চাৰে খেদি সাত্যকীক পাইল।

আঙ্কোৱালি ধৰি গৈয়া বলে বহুৱাইল॥



ধৃষ্টদ্যুম্ন বোলে এৰ এৰ বৃকোদৰ।

কাটি পেলাও শিৰ হানি শানাইত শৰ॥

জীৱন যুদ্ধত শ্ৰদ্ধা ক্ৰোধ সাত্যকীৰ।

শিনিকো সাম্যতা কৰিবোহো ছেদি শিৰ॥



কৰ্ণ কৃপ অশ্বত্থামা আদি কুৰুচয়।

যদি সাত্যকীক ৰক্ষা অৰ্জ্জুনে কৰয়॥

তথাপি মাৰিবো আক নকৰিবো ৰক্ষা।

অবশ্যে ৰাখিবো আজি আপোনাৰ কক্ষা॥

ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

